
Maika del Rio - Arabako Herri Kirol federazioko lehendakaria 
«Herri kirolak zulotik ateratzeko erronka dugu» 

Herri kiroletako federazio bateko lehen emakumezko lehendakaria da; orain dela lau hilabete hartu zuen kargua, eta baikor eta gogotsu dago. 

koldo alduntzin - DONOSTIA 

Igandean gizonezkoez inguratuta bazkaldu zuen Maika del Riok, nazioarteko aizkora lehiaketaren ondoren. Izan ere, herri kirolen esparruan gizonezkoa da nagusi, baina Riosek Arabako Herri Kiroletako Federazioko ardura nagusia hartu zuen uztailean, lotsarik gabe eta ausart. Legazpikoa da (Gipuzkoa), baina badira 15 urte Gasteizen bizi dela. 32 urte ditu eta administrari teknikoa da lanbidez. Legazpiarrak dio nabaritu duela hobekuntza Arabako herri kiroletan. 

Gaur egun ez luke izan behar harrigarria emakumezko bat kirol federazio bateko lehendakaria izateak, baina lehen aldiz historian herri kiroletako federazio bateko burua emakumezko lehendakaria izateak bai; gutxienez aipagarria. Edo ez? 

Bai, bistan da. Halere, ez dut uste arazo berezirik sortuko denik. Badakit bati baino gehiagori ez diola poztasunik eman ni federazioko burua izatea, baina aldatuko dugu horien ikusmoldea eta aurrera egingo dugu. 

Zergatik ez die poztasun berezirik emango, bada? 

Beno... oraindik badaude matxista batzuk gure artean; nik horrela uste dut behinik behin. 

Hainbesterako al da? Azken finean, lan gogorra egitea da federazioko ardura nagusia izatea. 
Berek jakingo dute zergatik egiten zaien arrotz emakumezko bat arduradun izatea, baina zin dagit izugarrizko lana egin behar dela. 

Nola joan zaizu orain artekoa? Denbora asko kendu al dizu ardurak? Asko hitz egin behar izan al duzu? Asko haserretu al zara? 

Egia esanda, denetarik. Uztailean hasi nintzen, eta ardura horretan soilik lau hilabete eman ditudan arren, herri kiroletan jarrita edukitzen dut burua esnatzen naizenetik oheratzen naizen arte; herri kirolak eta herri kirolak. Sarri haserretu naiz, baina pozaldiak ere izan ditut. 

Zergatik zeuden Arabako herri kirolak zulo beltzean sartuta? 

Alde batetik, ekonomiagatik, sosik gabe geundelako, eta, bestetik, ez direlako behar adina landu txapelketak, kluben arteko harremanak eta kirolariak sorrarazteko ikastetxeetako jarduna; ez da lanik egin. 

Zergatik izan da, lanerako jende kopuru eskasagatik, baliabide gutxigatik edo utzikeriagatik? 

Utzikeriagatik esango nuke. 

Zeri ekin zenioten lehen-lehenik? 

Mentalizatzeari, benetako egoera zein zen aztertzeari eta Aldundian, klubetan eta jendeari galdetzeari; batez ere, egoeran kokatzeko.Pentsatzekoa da lau hilabeteotan Arabako herri kirolak beren lekura itzularazten saiatu zaretela. 

Egin dugu zerbait, baina oraindik beltz egin beharko dugu lan egoera hobetzeko eta aurrera ateratzeko, baina uste dut nabaritu dela. Izan ere, batzuek esan didate ez zutela espero hain epe laburrean horrenbeste gauza egitea; gustura gaude. 

Herri kiroletan buru-belarri murgiltzeaz gain, ordea, bizibideren bat izango duzu? 
Bai, jakina, lan egiten dut. Administrari teknikoa naiz, eta horretan dihardut, federazioan ez baitugu sosik jasotzen. 
Zenbat denbora iraun daiteke lan batean murgilduta musu truk ? 

Ez dakit iraungo dudan, eta ezta zenbat denbora ere. Nolanahi ere, orain lan egiteko gogoz nago, eta nire ingurukoek ere lan egiten dutela ikusten badut, aurrera jarraituko dut, sosik jaso gabe bada ere; bestela... akabo. 

Zuretzat ez ziren batere arrotzak herri kirolak, besteak beste kirolaria ere bazarelako. 

Murgian izan nuen lehen harremana kirolekin, Lurraren Egunean. Izan ere, Fernando Velez de Mendizabal nire senarra erakustaldia egiten ari zen jendeari parte harrarazteko, nik parte hartu nuen, eta begira non eta nola bukatu dudan. 

Senarra Fernandok lasto-altxatzen, trontzan eta beste hainbat kiroletan jarduten du: Zuk? 

Ingude-altxatzen, lasto-altxatzen, trontzan, eta iaz sokatiran aritu nintzen, Badaiotzekin. 
Pentsatzekoa da Fernando izan dela akuilua hein handi batean. 

Bai, nola ez. Berak proposatu zidan hasteko, eta nik gustura ekin nion bere laguntzarekin, bestela zaila izango zatekeen. Izan ere, kaleko pertsonak herri kiroletan hastea zaila da, ez baitago ez lekurik eta ez eskolarik, ezer ez. 

Eta nork bultzatu zintuen lehendakaria izatera? 

Jendeak. Hasiera batean ez nuen nahi, erronka eta lan handia zelako. Gainera, sarritan izan ohi da ardura hartzen duena neurriz kanpo kritikatua eta gehixeago ere bai. Baina hasi ginen eta jarraituko dugu. 
Batez ere, zertan hobetu dute Arabako herri kirolek ? 

Jendearen ilusioan. Uste dut aterako garela zulotik. 

